
				Trang này đã được hiệu đính, nhưng cần phải được phê chuẩn. 
七



支那人所表同情抑亦日人所歡迎也德國利用土耳其之故智然也此其五　

向上五問題試問在安南之法人有一焉而敢斷其必不疑者乎言念將來法人　

之危險何如矣　

吾今又假設數問題以與越人語日人得越南越人敢其以舊有之祖國索還於　

彊賓之掌中乎吾知其必不敢也觀於朝鮮台灣日人之兇威且千百倍於現在　

之保護翁也此其一　日人得越南越南敢其必有自主獨立之期乎吾知其必　

不敢也法國距越千萬里洋程五十年來會不能一脫其羈䡝彼對戶望屋之日　

本戰艦師團朝發夕至區區越南能動手動脚乎此其二　越南若歸於日日人　

尙肯以殘羹餘飯飽我越南人乎吾知其萬萬無此等之希望也日本國土褊瘠　

而人口繁出死力以求殖民地饜彼貪囊之不足何能分汝一杯羹此其三　

有此三理由吾知日本得安南之辰卽安南人種消滅之辰也嗚呼我南人無寕　

與時日俱亡之爲愈乎立岩墻下坐破舟中之諸君試閉目靜息平心而思吾言　

向上所陳之種種患禍有是理乎無是理乎如其無是理也則余爲一狂妄之人　

不足以辱諸君之耳如其有是理也則吾願與諸君研究所以兩利俱存之計畫　

夫以原有之士地人民而論則南人主也法人賓也以現在之勢力權限而論則　

法人兄也南人弟也主與賓能同力分災則烈火燃於席前而不患其不可撲兄　

與弟能同心禦悔則彊盜入於夜半而不患其不能攻　

今以後之大勢變遷辰局換轉法人之困境不在現在之戰潮而在於將來之戰　

潮越人之死期不在於現在之法領而在於將來之日領　

